
Universal Starfest 2026 gilap bakat nyanyian mahasiswa

- Friday, July 10, 2026

UNIVERSAL Starfest 2026 menjadi platform generasi muda mengasah bakat seni.

UNIVERSITI Malaysia Sabah (UMS) dengan kerjasama Universal Music Malaysia bakal menganjurkan Universal
Starfest 2026.

Berkonsepkan pertandingan nyanyian dan mini konsert, program berkenaan bakal berlangsung pada 11 Julai ini
bertempat di Dewan Resital, UMS.

Penganjuran acara terbabit bertujuan memberi platform kepada pelajar institusi pengajian tinggi awam (IPTA)
menonjolkan bakat seni kreatif di peringkat universiti serta menjalinkan kolaborasi strategik bersama penggiat industri
hiburan tanah air.

Pada peringkat ini seramai 10 peserta terpilih akan bersaing di pentas dengan membawakan 10 lagu ikonik daripada
seniman tersohor negara Allahyarham Datuk Sudirman Arshad.

Dua orang pemenang terbaik daripada pertandingan ini akan dipilih untuk mara ke peringkat akhir di mana mereka bakal
bertanding dan bersaing secara sihat dengan peserta-peserta hebat daripada IPTA yang lain.

Selain mengetengahkan bakat baharu dalam bidang nyanyian dan penciptaan lagu, Universal Starfest 2026 turut
membuka peluang kepada warga kampus serta orang awam untuk menyaksikan persembahan istimewa daripada
barisan artis terkemuka tajaan Universal Music Malaysia.

Program ini juga menjadi medan terbaik bagi pelajar UMS untuk menimba pengalaman praktikal dalam menguruskan
acara berskala besar bersama pengurusan industri luar.



